
Kalaallit illuisa ullumikkut sunik suliaqartarnerannut tunngasumik 

nalunaarusioqqullugit Naalakkersuisut peqquneqarnissaannik Inatsisartut 

aaliangiiffigisassaattut siunnersuut. Taassuma saniatigut Kalaallit illuisa siunissami 

aaqqissuussaanikkut qanoq isikkoqarsinnaanerannut, qanoq akisussaaffeqarnissaannik 

qanorlu atuuffeqarsinnaanerannut tunngasunik innersuussutinik nalunaarusiaq aamma 

imaqartinneqassaaq. 

 

Inatsisartunut ilaasortamit Peter Olsen, Inuit Ataqatigiinneersumit saqqummiunneqartoq 

 

 

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA  

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Najaaraq Møller, Siumut, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Dines Mikaelsen, Siumut  

Inatsisartunut ilaasortaq Peter Olsen, Inuit Ataqatigiit 

Inatsisartunut ilaasortaq Edvard Nielsen Aronsen, Inuit Ataqatigiit 

 

 

UKA2024-mi ulloq 19. november 2024-mi siullermeerinninnerup kingorna ataatsimiititaliap 

siunnersuut misissorpaa. 

 

 

1. Siunnersuutip imarisaa siunertaalu  

Kalaallit illuisa ullumikkut sunik suliaqartarnerannut tunngasumik nalunaarusioqqullugit 

Naalakkersuisut peqquneqarnissaat aalajangiiffigisassatut siunnersuummi matumani 

siunnersuuteqartup kissaatigaa. Taamatuttaaq Kalaallit illuisa siunissami aaqqissuussaanikkut 

qanoq atuuffeqarsinnaanerannut tunngasunik innersuussutinik nalunaarusiaq aamma 

imaqartinneqassaaq. 

 

2. Siunnersuutip Inatsisartuni siullermeerneqarnera  

Aalajangiiffigisassatut siunnersuummut matumunnga siullermeerinninnermi 

tapersersuisoqarpoq. Ilutigisaanik illut taakkua ullumikkut ilinniartunut, nuuttartunut, aammalu 

inunnut utaqqiisaasumik Danmarkimiikkallartunut katersuuffiusartut maluginiarneqarpoq. 

Taakkua tunngavigalugit paasineqarpoq nalunaarusiaq inassuteqaasiornissamut 

iluaqutaasinnaassasoq, taanna kalaallit illuini aaqqissuussaanermut pitsanngorsaataassalluni, 

kalaallit illuinik atuisunut kalaaliusunut iluaqutaassalluni ullutsinnullu naleqquttuussalluni.  

 

Siullermeerinninnermi Atassut imatut allannguutissatut siunnersuummik saqqummiussisimasut 

ataatsimiititaliamit maluginiarneqarpoq:  

Kalaallit Illuat Aalborg-imiittoq ilinniartunut ilinnialersussanullu 

najugaqarnissamut neqerooruteqarsinnaalersillugu inissinneqarnissaa pillugu 

Naalakkersuisut peqquneqarnissaannik Inatsisartut aaliangiiffigisassaattut 

siunnersuut. 

Allannguutissatut siunnersuut qulaani allaqqasoq piumasaqaatinut naapertuutinngitsoq 

ataatsimiititaliamit maluginiarneqarpoq, taamaattumillu ilusiliinissamut piumasaqaatinut 

naapertuunnani.  

 

Siullermeerinninnermi Meeqqanut, Inuusuttunut, Ilinniartitaanermut, Kultureqarnermut, 

Timersornermut Ilageeqarnermullu Naalakkersuisoq ima allannguutissatut siunnersuummik 

saqqummiivoq: 

 

 Kalaallit Illuisa ullumikkut suliaqartarnerannut siunissamilu 

suliaqartarnissaannut tunngasunik nalunaarusioqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Kalaallit 

Illuisa suliassaqarfiinut inatsisitigut aningaasaqarnikkullu tunngaviusut 

erseqqissaaffigineqarnissaannik nalunaarusiaq imaqartinneqassaaq, Kalaallit 

Illuilu siunissami Namminersorlutik Oqartussat sinnerlugit sunik 

suliaqartarnissaannut, tassunga ilanngullugu Kalaallit Illui sunik 

suliaqartarnissaannik Namminersorlutik Oqartussat kissaataannik taakkulu qanoq 

aningaasalersorneqarnissaannik nalunaarusiaq imaqartinneqassaaq. 

 

Eqqartorneqartut tunngavigalugit immikkoortoq ataatsimiititaliamut suliassanngorlugu 

innersuunneqarpoq. 

 

3. Ataatsimiititaliap siunnersuummik suliarinninnera    

Aallaqqaasiutigalugu ataatsimiititaliamit maluginiarneqassaaq siullermeerinninnermi 

Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisup oqaatigimmagu danskit naalagaaffiat aamma Kalaallit 

illuisa qallunaat nunaani kommunerisaminniit Kalaallit Illuinut aningaasaleeqataasartoq, 

kisiannili illunut aningaasaliisarnerit annersaat Namminersorlutik Oqartussanit 

aningaasaliiffigineqartartoq.  

 

Kalaallit illuini sisamani aningaasalersueriaaseq ima agguarneqartartoq 50% 

ilinniartitaanermut, 40 % isumaginninnermut, taavalu sinneri 10 % kulturilerinermut 

atugassiissutigineqartarlutik Naalakkersuisup akissuteqaammini nassuiaatigigaa 

ataatsimiititaliamit maluginiarneqarpoq. Tassunga tunngatillugu ilanngullugu 

Naalakkersuisumit oqaatigineqarpoq aningaasalersueriaatsip najoqqutareqqissaarneqarnissaa 

kalaallit illuinut pisussaaffilerneqanngitsoq. Namminersorlutik Oqartussat Kalaallit Illuinut 

tapiissutaanit minnerpaamik 8 mio. kr. Kalaallit Nunaata iluani atorneqartalernissaat 

siunnersuuteqartumit kissaatigineqartoq ataatsimiititaliamit tassani maluginiarneqarpoq. 2025-

mut aningaasanut inatsimmut isumaqatigiissummi kontomi pingaarnermi 40.90.02-imi 

Kalaallit illuinut tapiissutit 2028-p tungaanut 20,8 mio kr.-it Kalaallit illuinut 

immikkoortinneqarsimasut ataatsimiititaliamit maluginiarneqarpoq. 

 

Naggataatigut ataatsimiititaliamit maluginiarneqarpoq Naalakkersuisut Kalaallit Illuinik 

oqaloqatigiinnermik aallartitsisimasut, kiisalu susassaqarfiit assigiinngitsut akornanni 

suleqatigiinnerup nukittorsarneqarnissaa eqqarsaatigalugu kommunit naalakkersuisoqarfiillu 

akornanni suleqatigiissitamik pilersitsisimasut.  

 

Ataatsimiititaliamit ilanngullugu maluginiarneqarpoq Danmarkimi ilinniartut aamma 

efterskolemi atuartut akornanni atuisunik misissuititsinermik Naalakkersuisoq 

aallartitsisimasoq. Ataatsimiititaliamit ima paasineqarpoq misissuineq ingerlanneqartoq 

pisariaqartitanik qulaajaassasoq, tassani ilanngullugit isumaginninnikkut sammisassanut, 

ilinniarnermut, kultureqarnermut paasissutissanullu piffissamik atuisarnerat, taakkua atorlugit 

ilinniartut kalaallit illuinik atuisarnerannik assiliartaliisoqarsinnaassalluni. 

 

4. Siunnersuutip aningaasatigut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut.  

 

Siunnersuut piviusunngortinneqassappat aningaasatigut kingunerisinnaasai siunnersuut 

malillugu allaqqasut ataatsimiititaliap paasivaa, taamaalillunilu allannguutissatut siunnersuutip 

suliarineqarnerani AC-fuldmægtigip ukiumut sulineranik 500.000 kr.-nik naleqassasoq. 

5. Ataatsimiititaliap inassuteqaatai  

• Ataatsimiititaliami amerlanerussuteqartut Inuit Ataqatigiinneersut aamma 

Siumumeersut Naalakkersuisut allannguutissatut siunnersuutaat 

akuerisassanngortippaat. 

• Ataatsimiititaliami ikinnerussuteqartut Naleqqameersut siunnersuut ilusimisut 

isikkoqartillugu akuerisassanngortippaat. 

Taama oqaaseqarluni isumaliutissiissummilu allassimasunut paasinnilluni ataatsimiititaliap 

siunnersuut aappassaaniigassanngortippaa . 

 

 

 

 

 

 

 

 

 

 

 

 

Najaaraq Møller 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Dines Mikaelsen 

   

 

 

 

 

 

 

 

 

Peter Olsen 

 

 

 

 

 

 

 

Edvard Nielsen Aronsen 

 

 

 

 

 

 

 

 

 

 

 

 

 
 
 
 
 
 


